
Ons Uittog Uit Egipte (27-02-2022) 

 
Soos die Israeliete uit Egipte uitgetrek het, so moet ons ook uit Egipte uittrek. 

Alles is nie net genade nie en ons kan nie maar net eenkant staan en apaties wag nie. Toe 
VADER die Israeliete uit Egipte verlos het, het hulle nie eenkant gestaan en niks doen nie. 
Hulle moes pak en trek. Hulle het dit wat hulle nie kon saamvat nie, agtergelaat, die 
woestyn in. Met ons is dit presies dieselfde. 

Hoekom moes Abraham se nageslag eers in Egipte beland? 

Hoekom het Jakob en sy twaalf seuns nie net in Kanaän gebly nie? Hulle was reeds daar. 
Hoekom moes hulle eers Egipte toe gaan? Daar het dinge met hulle in Egipte gebeur en dit 
is ‘n sinnebeeld op ons. 

Hulle nageslag is in Egipte gebore en hulle moes daar uittrek. Ons word gebore in Egipte en 
ons moet uit Egipte uittrek. 

Ons dink ons is gebore in die Beloofde Land, maar ons is nie. Dit is eers wanneer jy VADER 
ontmoet en jy word weer gebore, dan begin die Gees in jou werk en die Gees begin vir jou 
Egipte uitwys. As jy dan eers begin uittrek, dan besef jy daar is so baie dinge wat jy gedink 
het reg is, maar dit is toe al die tyd verkeerd. 

Net soos Israel in slawerny tot GOD geroep het, so ook ons, want dit is nie lekker nie. Ons 
is in Egipte en ons roep tot GOD. 

Ons is Israeliete en ons wil die Beloofde Land hê wat aan ons voorvaders beloof is. Ons is 
hier in Egipte gebore en ons is nie heeltemal seker hoekom nie, maar ons is hier. Ons roep 

tot GOD… en Hy hoor ons…   
Exodus 5:6  Daarom het Farao dieselfde dag aan die drywers onder die volk en die 
opsigters bevel gegee en gesê: 7  Julle moet die volk geen strooi meer gee om bakstene te 
maak soos gister en eergister nie. Laat hulle self gaan en vir hulle strooi versamel. 8  Maar 
die hoeveelheid bakstene wat hulle gister en eergister gemaak het, moet julle hulle oplê 
en niks daarvan verminder nie; want hulle is lui. Daarom roep hulle en sê: Laat ons gaan, 
laat ons offer aan onse God! 9  Laat die werk swaar druk op die manne, dat hulle daarmee 
besig kan wees en nie op leuenagtige woorde let nie. 10  Toe het die drywers van die volk 
en die opsigters uitgegaan en tot die volk gespreek en gesê: So spreek Farao: Ek gee julle 
geen strooi nie. 11  Loop haal self vir julle strooi waar julle dit kan kry; maar van julle werk 
word niks verminder nie. 12  Toe het die volk in die hele Egipteland rondgegaan om 
stoppels te versamel vir strooi.  

Matthéüs 10:34  Moenie dink dat Ek gekom het om vrede op die aarde te bring nie. Ek het 
nie gekom om vrede te bring nie, maar die swaard. 35  Want Ek het gekom om tweedrag 
te verwek tussen ‘n man en sy vader, en tussen ‘n dogter en haar moeder, en ‘n 
skoondogter en haar skoonmoeder. 36  En ‘n mens se huisgenote sal sy vyande 



wees. 37  Wie vader of moeder bo My liefhet, is My nie waardig nie; en wie seun of dogter 
bo My liefhet, is My nie waardig nie. 38  En wie sy kruis nie neem en agter My volg nie, is 
My nie waardig nie. 39  Wie sy lewe vind, sal dit verloor; en wie sy lewe verloor om My 
ontwil, sal dit vind.  

Filippense 3:18  Want baie—van wie ek julle dit dikwels gesê het en nou ook onder trane 
sê—wandel as vyande van die kruis van Christus. 19  Hulle einde is die verderf, hulle god is 
die buik en hulle eer is in hulle skande; hulle bedink aardse dinge. 20  Want ons burgerskap 
is in die hemele, van waar ons ook as Verlosser verwag die Here Jesus Christus, 21  wat ons 
vernederde liggaam van gedaante sal verander, om gelykvormig te word aan sy 
verheerlikte liggaam volgens die werking waardeur Hy ook alles aan Homself kan 
onderwerp.  

Exodus 12:12  Want Ek sal in hierdie nag deur Egipteland trek en al die eersgeborenes in 
Egipteland tref, van mense sowel as van diere. En Ek sal strafgerigte oefen aan al die gode 
van Egipte, Ek, die HERE. 13  Maar die bloed sal vir julle ‘n teken wees aan die huise waarin 
julle is: as Ek die bloed sien, sal Ek by julle verbygaan. En daar sal geen verderflike plaag 
onder julle wees wanneer Ek Egipteland tref nie.  

Josua 24:6  Toe Ek julle vaders uit Egipte uitgelei het, het julle by die see gekom; maar die 
Egiptenaars het julle vaders agternagejaag met strydwaens en perderuiters na die Skelfsee 
toe; 7  maar hulle het die HERE aangeroep, en Hy het ‘n duisternis gestel tussen julle en die 
Egiptenaars en die see oor hulle laat kom, sodat dit hulle oordek het, en julle eie oë het 
gesien wat Ek aan Egipte gedoen het. Daarna het julle baie dae in die woestyn gebly.  

2 Timótheús 4:10  Want Demas het my verlaat, omdat hy die teenwoordige wêreld 
liefgekry het, en het na Thessaloníka vertrek, Crescens na Galásië, Titus na Dalmásië.  

Markus 13:12  En die een broer sal die ander tot die dood oorlewer, en die vader sy kind, en 
die kinders sal teen hulle ouers opstaan en hulle doodmaak. 13  En julle sal deur almal 
gehaat word ter wille van my Naam. Maar wie volhard tot die einde toe, hy sal gered 
word.  

Deuteronómium 9:12  en die HERE het vir my gesê: Staan op, klim hiervandaan gou af, 
want jou volk wat jy uit Egipte uitgelei het, het verderflik gehandel; hulle het gou afgewyk 
van die weg wat Ek hulle beveel het; hulle het vir hulle ‘n gegote beeld gemaak. 13  Verder 
het die HERE met my gespreek en gesê: Ek het hierdie volk aangesien, en kyk, dit is ‘n 
hardnekkige volk. 

Númeri 16:2  en hulle het opgestaan voor die oë van Moses saam met twee honderd en 
vyftig man uit die kinders van Israel, owerstes van die vergadering, manne wat opgeroep 
was vir die volksvergadering, manne van naam. 3  En hulle het bymekaargekom teen 
Moses en Aäron en aan hulle gesê: Dit is nou genoeg; want die hele vergadering, hulle 
almal, is heilig; en die HERE is in hulle midde! Waarom verhef julle jul dan oor die 
vergadering van die HERE?  



Númeri 16:31  En toe hy al hierdie woorde klaar gespreek het, skeur die grond wat onder 
hulle was, 32  en die aarde het sy mond oopgemaak en hulle verslind saam met hul 
huisgesinne en al die mense wat aan Korag behoort het en al die goed.  

Handelinge 5:5  En toe Ananías hierdie woorde hoor, het hy neergeval en gesterwe; en ‘n 
groot vrees het gekom oor almal wat dit gehoor het. 6  Daarna het die jongmanne 
opgestaan en hom toegedraai en uitgedra en begrawe. 7  En ná verloop van omtrent drie 
uur kom sy vrou in sonder om te weet wat voorgeval het. 8  En Petrus het haar 
aangespreek: Sê vir my of julle die grond vir soveel verkoop het? En sy sê: Ja, vir 
soveel. 9  En Petrus sê vir haar: Waarom het julle ooreengekom om die Gees van die Here 
te versoek? Kyk, die voete van die wat jou man begrawe het, is by die deur, en hulle sal jou 
uitdra. 10  Toe val sy onmiddellik aan sy voete neer en het gesterwe. En die jongmanne het 
ingekom en haar dood gevind en haar uitgedra en by haar man begrawe.  

Handelinge 8:20  Maar Petrus sê vir hom: Mag jou geld saam met jou vergaan, omdat jy 
gedink het om die gawe van God deur geld te verkry. 

Exodus 13:3  Verder het Moses aan die volk gesê: Dink aan hierdie dag waarop julle uit 
Egipte, uit die slawehuis, uitgegaan het; want die HERE het julle deur ‘n sterke hand 
hiervandaan uitgelei; daarom mag geen gesuurde brood geëet word nie.  

Matthéüs 16:6  Daarop sê Jesus vir hulle: Pas op en wees op julle hoede vir die suurdeeg 
van die Fariseërs en Sadduseërs. 7  En hulle het onder mekaar geredeneer en gesê: Dit is 
omdat ons geen brode saamgeneem het nie. 8  Maar Jesus het dit opgemerk en vir hulle 
gesê: Wat redeneer julle onder mekaar, kleingelowiges, dat julle geen brode saamgeneem 
het nie? 9  Begryp julle nog nie, en onthou julle nie die vyf brode van die vyf duisend, en 
hoeveel mandjiesvol julle opgetel het nie? 10  Of die sewe brode van die vier duisend, en 
hoeveel mandjiesvol julle opgetel het nie? 11  Hoe is dit dat julle nie begryp dat Ek nie in 
verband met brood vir julle gesê het om op te pas vir die suurdeeg van die Fariseërs en 
Sadduseërs nie? 12  Toe het hulle begryp dat Hy nie gesê het dat hulle moes oppas vir die 
suurdeeg van die brood nie, maar vir die leer van die Fariseërs en Sadduseërs.  

Hebreërs 3:16  Wie was dit dan wat gehoor het en Hom verbitter het? Was dit nie almal 
wat onder leiding van Moses uit Egipte gegaan het nie? 17  En op wie was Hy veertig jaar 
lank vertoornd? Was dit nie op die wat gesondig het, wie se lyke in die woestyn geval het 
nie? 18  En aan wie het Hy gesweer dat hulle in sy rus nie sal ingaan nie, behalwe aan die 
ongehoorsames? 19  En ons sien dat hulle deur ongeloof nie kon ingaan nie.  

 

DAAR STAAN ÓÓK GESKRYWE 

